Hemellokus

1. Oorsprong

Die Woord was daar, die ewige EK IS,

voor die tyd begin het, maar tog bewus,

in volmaakte harmonie met die Gees -

‘n onbekende vuur wat nimmer blus.

2. Skepping

In inkswart nag het ‘n Woord uitgegaan.

Dit roep ‘n sonlose lig tot bestaan.

In sewe dae word ‘n orde geroep -

wat eers aan die end van tyd sal vergaan.

3. Adam

Kundig en met sorg word rooigrond gebrei

gevorm tot ‘n man van stof en van klei.

Die asem van God word in hom ‘n siel

vir wie ‘n ander  Adam sou moes ly.

4. Eva

Ongelooflik, net uit ‘n ribbebeen

word vrou gemaak en die twee word weer een.

Bestem tot ‘n hulp wat presies sal pas –

wys na die bruid deur al die eeue heen

5. Slang

Selfs in dié tuin is die verskuilde sweer,

die bose in ‘n slang ge-inkarneer.

Met bekoorlike fluistering verstrik

hy, net soos eeue daarna elke keer.

6. Die val

Die gevolg van hul keuse en besluit

dryf en sper hulle uit die tuin daar uit.

Dit vervreem hulle van die Vaderthart

en veroorsaak eeue se moeilikheid.

7. Belofte

Selfs in die oer-oue wanhopigheid

was daar ‘n ewige plan opgesluit.

Iemand sou uit die moeite en verdriet

ons uitlei na ewige saligheid.

8. Kain

Die sonde wat hy van sy ouers erf

maak dat hy deur moord sy lewe verderf

Hy kry op sy kop ‘n teken van hoop -

hoop vir die wat deur die wêreld moet swerf.

9. Abel

Die onskuldige se bloed uit die sand

roep luid hier tot God, en van elke kant,

tot vergelding, geregtigheid en wraak -

tot Hy sou bloei vir almal op die land.

10. Babel

‘n Toring wat aan die hemel sal raak

word gebou maar God verwar hulle spraak.

Rebelle en dié teen God opgehits

verstrooi en kom om deur Goddelike wraak.

11. Noag

Net een man uit ‘n ganse heidendom

hoor die stem van ‘n groot vloed wat sou kom.

Hy bou ‘n vreemde skip op droë grond

en buite Sy redding kom almal om.

12. Kanaan

Hy en sy hele geslag sou moes dra

aan die vloek op sy veragtende pa -

van onderdrukking en ook slawerny

tot Iemand die vloek sou breek, agterna.

13. Job

As hy meer van God se troonsaal kon weet

sou hy begryp deur sy pyn uitgemeet,

deur sy droefheid geduld en geloof,

Hy soewerein is in blydskap en leed.

14. Abraham

Die vader wat glo wat God  hom beloof

en geregtigheid vind deur die geloof.

Vir die offerlam het hy God vertrou

en word van ‘n nuwe geslag die hoof.

15. Ismael

Eersgeborene, maar die slawekind

maar tog deur God in die woestyn gevind.

Al het sy volk ook so ver afgedwaal

is hy deur Abraham aan God gebind.

16. Isak

Seun van die belofte wat alles erf

in sy plek het die offerram gesterf.

Hy wat sy lewe uit die dood ontvang

spreek van ons lewe deur Sy dood verwerf.

17. Esau

Deur bedrog gaan die seën by hom verby

met sy reg verkoop toe hy honger ly.

Versadiging met die rooi lensiesop

moet mens liefs vir die ewigheid vermy.

18. Jakob

Hakskeengryper vanaf die heel begin,

worstel een nag met God tot hy oorwin.

Dit maak 'n Bedrieër die volk van God

dus kan ook sulkes die koninkryk in.

19. Bet-el

Die klip as kussing het dit nie laat blyk

daar is 'n leer wat aan die hemel reik

Die weg na die hemele, dit gaan oop

met die Seun se koms na die wêreldryk.

20. Juda

Onverklaarbaar God wat kies: Dit is jy!

al was hy gladnie eerste in die ry.

Al was hy soos ons 'n sondige mens -

uit sy lyn sou ons die Messias kry.

21. Josef

Sou sy broers dink toe hulle hom verkoop

hy word onbetwis nog hul bron van hoop?

Hy , die vors wat hulle vooruit moes gaan

soos die Voleinder die weg eerste loop!

22. Egipte

Hulle onthou van die knoffel en prei

en vergeet maklik van die slawerny.

Die kwetsende swaar van die slawe-juk

het die Messias ons van kom bevry.

23. Moses

Die klein seuntjie, uit die water getrek

verlos die volk al was Egipte sterk.

Hy gaan haal by God die Here se wet -

tog kom redding uit geloof , nie uit werk.

24. Uittog

Hoe sou die volk in 'n woestyn kon bly

sonder 'n God wat soewerein sou lei ?

Waar Hy lei is  altyd  water en brood

soos Sy kind altyd genade verkry.

25. Mara

Toe die water op die horison blink

kon hul weet dat hul dit bitter moes drink?

Moses met die hout maak dit vir hul soet-

maar Jesus moes die bitter beker drink.

26. Elim

Fonteine en palmbome op die reis

is van God se troue sorg die bewys.

So 'n tyd van heerlike lafenis

wil na die hemelse sabbatsrus wys.

27. Sinai

God se  heerlikheid maak hul so bevrees

dat niemand met Hom op die berg wou wees.

Daarvan het Moses se gesig geblink-

nog heerliker is God in mensevlees!

28. Goue kalf

Selfs terwyl Moses nog met God vertoef

Het hul  kalfbeeld God se geduld beproef,

'n goue beeld wat hul kon giet en dra -

afgode laat mens vir ewig bedroef.

29. Torah

Die tweede wetklip  word geskryf  met smart,

die eerste gebreek oor hulle God tart -

dié wet sou die volk rig en hulle bou

die nuwe wet skryf God self in ons hart!

30. Tabernakel

In 'n tent wat kon skuif kom woon die Heer

en op die ark daal Sy heerlikheid neer.

Eenmaal per jaar kon die priester verskyn

om te versoen : Jesus die laaste keer!

31. Manna

Selfs in die woestyn, plek van hongersnood

voorsien God aan Sy volk bekers vol brood -

daagliks genoeg, voor die Sabbat vir twee.

Hemelse brood, Heer, red ons uit die dood!

32. Kades

Terwyl hul reeds vrug van die land aanskou

moet hul kies om God te glo en vertrou,

keer terug veertig jaar na die woestyn -

hoe maklik kan ons ons kanse verbrou!

33. Josua

As gelowige verspieder sou hy

eindlik hul die beloofde land laat kry.

God was met hom, en ook met die Een,

Leidsman wat na hemelse rus ons lei.

34. Jordaan

Die laaste grens voor die beloofde land

maar propvol van water, van kant-tot-kant.

Die priesters met die ark gaan eerste deur -

so breek Jesus die doderyk se band.

35. Ragab

Deur geloof het sy spioene versteek-

die rooi tou red haar toe stadsmure breek.

Sy word deel van die Messias-geslag

want God gee genade voordat Hy wreek.

36. Jerigo

Die stadsmure stap hul sewemaal om

en gewonder wat ooit daarvan sou kom.

Die mure stort neer en die stad die sterf -

so weet ons niks is onmoontlik vir Hom!

37. Ai

Die geveg met die stadjie is 'n ramp

want daar was sonde in die volk se kamp.

Sonder God by jou kan mens niks vermag

en teen Sy heiligheid kan jy jou stamp.

38. Simson

Die Nasireer en die langhaar held

behaal oorwinnings in die stad en veld.

Dis 'n vrou wat hom verlei en laat faal -

iets wat vir elke man van God kan geld.

39. Samuel

Dié seun het sy ma van God afgepleit

en word priester op die bestemde tyd.

Met wysheid het hy Israel gerig -

kosbaar elk wat vir God sy lewe slyt.

40. Dawid

Die Godsman wat sing van die hert se dors

al is sy geluk deur sonde vermors.

Deur sy opregte hart kry hy 'n troon

wat die weg baan vir die Ewige Vors !

41. Salomo

Niemand sal ooit naby sy wysheid kom -

verbasend was sy ryk- en eiendom.

Sy duisend vroue die het hom verlei

maar om volkome te lewe: vrees Hom !

42. Jerusalem

Stad van vrede, ook ongeregtigheid -

in jou vertoef die Messias die tyd,

maar jy het Hom nie herken en geag

tog word jy eendag Sy hemelse bruid!

43. Elia

Daar hy vol was van die Here se Gees

was wat hom so 'n groot profeet laat wees.

Wie het soos hy die Baals opgekerf ?

Leer mens niemand anders as God te vrees.

44. Rut

Sy, die Moabitiese weduwee

het haar aan die ware God oorgegee.

Haar gesiene losser neem haar tot vrou -

soos Hy met Sy bruid in huwelik tree.

45. Ballingskap

Verstrooi , weggevoer na 'n vreemde plek

wat net weemoed en herhinnering wek.

Soek die heil van die stad waar jy bly, want

die Een wat eindelik bevry is Ek!

46. Esra

Die belangrike, skrifgeleerde heer

kom terug om die volk die Wet te leer.

Die lees van die Wet bring soveel berou -

Mens vra maar net "Wees genadig o Heer!"

47. Nehemia

Die koning het op sy skinker vertrou

om weer die stad se mure op te bou

en dit doen hy met die Here se seën.

God soek een om in die bres te staan, nou.

48. Jesaja

Daar roep 'n baie versiende profeet

of hy als van die Messias af weet.

Hy is 'n stem in die woestyn wat roep:

Hy kom - Moenie vergeet! Moenie Vergeet!

49. Hosea

In opdrag neem hy 'n slegte vrou

net om te wys hoe bly God getrou.

Wanneer hy haar na egbreuk terugneem

sien mens God se getrouheid teenoor jou.

50. Daniël

Die Heer se profeet in ballingskapland -

God verander die toekoms deur sy hand.

Selfs uit 'n leeukuil het God hom gered

dit wys God is aan Sy kinders se kant.

51. Esegiël

Een wat God se glans sien, maar nie verstaan -

dis wiele in wiele wat kom en gaan.

Oor die volk word hy as wag aangestel

oor God se gerig verseker bestaan.

52. Haggai

Die volk verontagsaam God en Sy huis

dus verarm hulle, het dié man kom wys.

Om vir God te eer en Sy huis te bou

hoort vir jou welsyn heelbo aan jou lys.

53. Maleagi

Dis vierhonderd jaar stil na dié profeet

byna asof God Sy volk gaan vergeet.

Hy vertel van die dag van God wat kom

dan sal Hy oordeel oor boosheid uitmeet.

54. Betlehem

Die stad van Dawid loop van mense oor

maar daar kom die Heer se geboorte voor.

Hy kom hier in ‘n nederige stal -

het die Koning dan so Sy glans verloor?

55. Simeon

Jare het hy die tempel dopgehou

tot hy die Messias in die arms hou.

Hy voel hy kon toe maar tevrede sterf

want duidelik God het Sy woord gehou.

56. Anna

Nog een wat vir Hom op die uitkyk was,

was die profetes uit die Joodse ras.

Terwyl sy God prys weet ons dat geloof

nie bloot is om in die donker te tas.

57. Die Doper

Daar roep  die laaste en die groot profeet

wat hy als van die Messias af weet.

Hy is 'n stem in die woestyn wat roep:

Hy's hier! Maak tog gereed! Maak tog gereed!

58. Josef

Die maagd se godvresende timmerman

hoor die Heer se stem en gehoorsaam dan.

Hy is van die Meester die aardse pa-

soos ons, deel van God se ewige plan.

59. Maria

Gekies uit die vroue - het jy gehoor

van die swaard wat eens jou siel sou deurboor?

Dalk gewonder toe Hy aan die kruis sterf

is hierdie ‘n wen of is dit verloor?

60. Die doop

Dit het op die dag by Sy doop gebeur

toe die stem en duif die hemele skeur-

Hy is die Seun van My welbehae -

dis waarlik God wat tussen ons verkeer!

61. Kana

Op die bruilof sonder genoegsame wyn

laat Hy sy glans vir die eerste keer skyn.

Daar sê Hy sy uur het nog nie gekom-

verwysende na sy lyding en pyn.

62. Galilea

Opruiende streek deur Rome verag-

op dié velde het die Here vernag.

Dis hier waar Hy Sy wonderwerke doen -

van hier is nooit die Messias verwag.

63. Samaria

Streek van die mense van gemengde bloed -

hier waar Hy die vrou by die put ontmoet.

Die dissipels wil hul met vuur vewoes,

maar Hy wys God is selfs vir hulle goed.

64. Judea

Joodse hartland waar die Torah regeer,

tog streng onder die Romeinse beheer.

Al het hulle die Messias verwerp-

daarheen terug, sê Hy , kom Hy tog weer!

65. Brode

Hy breek vir hul die brood en vis daarby

tot selfs twaalf mandjies daarvan oor sou bly.

Hulle soek Hom omdat Hy hulle voed -

weet nie die Brood van die lewe is Hy!

66. Die storm

Wie is hierdie Man vra hulle verdwaas

dat Hy selfs die storm stilmaak wat so raas?

Met Hom saam is jy veilig, kom wat wil

Want Hy, Hy is oor die heelal die Baas.

67. Petrus

Toe hy op die water na Jesus gaan

sou hy kon dink oor die kraai van die haan?

Die eindelike rol van die ruwe mens

maak dat mens  genade nie verstaan.

68. Johannes

Vir hom, sê die Skrif, het Jesus bemin

dus gaan woon Maria by sy gesin.

Hy skryf van Gods glans wat hul sien en tas

En dring ons om oor die Woord te besin.

69. Mattheus

Hy het tot vir ‘n tollenaar ‘n plek

wat by die godsdienstiges weersin wek.

Hy skryf van God uit Dawid se geslag-

dat God se genade tot almal strek.

70. Thomas

Salig is hy omdat hy sien en glo-

so beperk is menslike vermoë.

Moenie  meer twyfel nie, maar leer vertrou,

dit is die Goddelike weg na Bo.

71. Judas

Dertig silwerstukke vir so 'n daad:

vir 'n slaaf se prys pleeg hy die verraad.

Die bloedgrond en sy droewige verhaal

wys hoe erg dit is as God jou verlaat.

72. Nikodemus

Die vername man van die Joodse Raad

het in die nag met die Rabbi kom praat.

Oor geboorte van bo wou hy weet- daar

sonder durf jy nie die lewe verlaat.

73. Sondares

Met trane gesalf en hare gedroog -

wys sy ag die Meester oneindig hoog.

Haar sondes, wat baie was, is vergeef-

hoe groot is die Messias in jou oog ?

74. Die berg

"Kan ons nie vandag hier drie tente bou

om Moses en  Elia hier te hou?"

"Dit is die Seun van My welbehae -

Hom moet julle gehoorsaam en vertrou!"

75. Fariseer

Slimme wat uitleg van die wet kan gee-

hy weet mooi hoe andere dit oortree-

maar eintlik self 'n gepleisterde graf

staan met  sy sondes voor God verleë.

76. Kajafas

Hoëpriester wat onwetend profeteer

van die versoenende dood van die Heer -

soos die godsdienstiges hom misken het

sal jy hom kan herken, want Hy kom weer?

77. Pasga

Deur wyn in 'n beker en brood gebreek

word pasgalam, Hy in Wie hulle steek.

Ongelooflik dat in die brose mens

God al die sonde van die wêreld wreek.

78. Die tuin

Sou Hy in die tuin bid en bloed kon sweet

daar Hy van die wêreld se sondes weet?

Wyl die dissipels vas slaap prewel Hy

"Vader, laat U wil geskied, Ek's gereed!"

79. Die soen

Mens wonder hoe iemand soiets kon doen-

verraai sy eertydse Heer met 'n soen ?

Geen wonder sy naam is seun van verderf -

kan nooit weer homself met God laat versoen.

80. Pilatus

Die heersende vors verdraai selfs die reg

toe hy die Here se saak moes besleg.

Aardse reg die kan mens nog verkrag, maar

God se oordeel vee elke skuilplek weg.

81. Rome

Stad wat oor die hele wêreld regeer

se wrede ysterhand kruisig die Heer.

So blyk dit dat wêreldse mense en mag

nie maklik hulself tot God wil bekeer.

82. Die haan

Wie sou kon droom dat die kraai van 'n haan

sulke diep wonde in 'n mens kan slaan?

So 'n voorspelde lewenswerklikheid

ruk jou terug van die verkeerde baan.

83. Die kroon

Nie van goud, maar uit doringtak gevleg

maak hul vir die Koning van konings reg:

spotterskroon wat Sy heerskappy verloën-

die Regter wat elke lewe besleg.

84. Die kleed

Die eenstuk-kleed word  deur die lot verdeel

deur manne wat by die kruis sit en speel.

Van Hom word geneem  selfs dit wat bedek -

so verguis om van sonde ons te heel.

85. Die riet

'n Riet wat kan knak en maklik kan breek

word as koningstaf in Sy hand gesteek-

sonder besef - Hy heers oor die heelal -

weë ons op die dag as God Hom gaan wreek

86. Kruis

Tussen hemel en aarde oopgeskêr

sterf Hy aan die vloekhout, met God so vêr.

So dra hy sondestraf en God se wraak

en neem weg dit wat die hemel versper.

87. Golgota

Op die hoofskedelplek buite die stad

daar eindig Messias se aardse pad.

Maar eintlik is dit 'n nuwe begin

wat laat vra: was Hy God of mens, of Wat?

88. Die Hoofman

Die man, aan die einde van die komplot

sê self : "Waarlik, Hy was die Seun van God!"

As 'n ruwe soldaat hiertoe kan kom

is dit lankal tyd om op te hou spot.

89. Die graf

In 'n nuwe graf is Hy neergelê -

gedink dis verby - soos hul dit wou hê.

Nie gedink dis Koringkorrel wat sterf

en dat Hy weer sou opstaan - soos Hy sê.

90. Die dag

Hoe verstaan , dië eerste dag van die week

toe die graf van binne af oop sou breek?

Met die aardskudding moes soldate vlug -

hoe kan mens  God se heerlikheid versteek?

91. Die vis

Hy sê "Gooi die net aan die ander kant!"

maar by Hom was daar reeds vis op die sand.

Hul nette was so vol dit wou net skeur -

dit wys Hy is koning van see en land.

92. Die afskeid

Terwyl hul kyk het Hy na bo verdwyn

en staan daar manne met klere wat skyn:

"So sal Hy terugkom, jul moet net wag"-

onthou Hom solank met brood en die wyn.

93. Die Weg

Ons soek tog mos maar almal na die pad

wat eindelik loop na die hemelstad.

Jesus sê duidelik : "Ek is die Weg!"

Gee gehoor anders val jou lewe plat.

94. Die Waarheid

Ons wil tog maar almal weet wat is reg

veral as daar 'n saak is te besleg.

Jesus sê tog  dat Hy die Waarheid is-

Luister anders gooi jy jou lewe weg.

95.  Die Lewe

Sal elke mens nie aan die lewe kleef

om net 'n bietjie langer te kan leef?

Jesus sê tog dat Hy die Lewe is -

jy kan net as jy jou met Hom verweef!

96. Seun van die mens

Om te reik tot die hart van die mensdom

was dit nodig dat Messias moes kom

self as 'n weerlose en  brose mens.

Die vraag is : Weet jy net of ken jy Hom ?

97. Seun van  God

Wat help dit as iemand sonder mandaat

van God sou kom om met ons te kom praat ?

Daarom stuur die Vader Sy eie Seun

om ons nooit meer in die duister te laat.

98. Alfa

Alles het Hy in die begin gemaak

en steeds onderhou Hy  nog elke saak

Daarom word Jesus die Alfa genoem -

Iemand wat jou lewe indringend raak.

99. Omega

As als eendag voor Hom kniel, soos dit sal,

en Hy aan God onderwerp, dan veral

sal ons sien dat Hy die Omega is

ook die Laaste in ons God se heelal.

100. Die Basuin

Daar klink  die basuin - heel laaste profeet

wat iets van Messias se koms af weet.

Hy is 'n stem uit die hemel wat roep:

Hy's hier! Is jy gereed? Is jy gereed?

